
Viðvíkjandi uppskoti til broyting av arbeiðsumhvørvislógini 

Kommunusamskipan Føroya (KSF) fekk 25. januar uppskot til broyting í løgtingslóg um arbeiðsumhvørvi til hoyringar frá Vinnumálaráðnum. Hoyringsfreistin var upprunaliga 20. februar, men varð síðani stytt til 10. februar. Orsakað av hesum hevur KSF ikki havt fult nøktandi tíð ella umstøður til at viðgera uppskotið. Kommunusamskipan Føroya hevur áhaldandi gjørt vart við, at felagið í minst lagi vil hava uppskot til hoyringar 4 til 6 vikur undan hoyringsfreistini. Hoyringin er ein  grundleggjandi partur av okkara fólkaræði, og tað er átaluvert, at uppskot verða send kommununum við 14 daga hoyringsfreist.

KSF metir, at Vinnumálaráðið átti at viðmerkt í sambandi við uppskotið til nýggja § 11a, at arbeiðspláss sum til dømis skrivstovur hjá kommunum átti at verið undantiknar kravinum um arbeiðsplássmeting. Hetta tí, at vanliga vilja trygdar- og heilsuviðurskifti ikki vera nóg átroðkandi spurningur á slíkum arbeiðsplássum til, at atlit til hesi viðurskifti standa mát við ta umsiting og órógv, ið krav um arbeiðsplássmeting hevur við sær. Landsstýrismaðurin kann við heimild í § 11a, stk. 2, gera undantak til kravið um arbeiðsplássmeting, og vónar KSF, at ætlanin við hesi heimild júst er undantaka slík arbeiðspláss sum kommunalar skrivstovur.

Í uppskotinum til § 49, stk. 8, stendur, at arbeiðsgevarin skal, tá ung undir 18 ár verða sett í arbeiði, boða kommununi frá hesum við tí fyri eyga, at kommunan kann geva teimum tilboð um útbúgvingarvegleiðing. Sum skilst umhugsar Vinnumálaráðið at strika hesa áseting. Hesum  kann KSF bara taka undir við. Føroysku kommunurnar hava onga námsfrøðiliga ábyrgd av skúlaverkinum, og gevur tað tí lítla meining at áleggja kommununum slíka vegleiðingarskyldu.

Sum uppskot til § 62b verða givnar landsstýrismanninum heimildir at krevja upp gjøld fyri útreiðslur, ið standast av umsjón og eftirliti sambært lógini. KSF vil staðiliga mæla frá at samtykkja slíka óavmarkaða heimild. Seinnu árini hevur verið ein sera óheppin gongd, har landsmyndugleikar alsamt fáa fleiri og fleiri heimildir til at brúkarafíggja sínar útreiðslur. Virksemið hjá almennum myndugleikum eigur at fíggjast yvir skattin; annars kunna myndugleikar vaksa uttan mun til játtan á fíggjarlóg, og borgarin missir yvirlitið yvir, hvussu høgt reella skattatrýstið er. KSF ber ótta fyri at tær sparingar, ið eru framdar á arbeiðseftirlitinum, nú skulu vinnast innaftur við at leggja kommununum og vinnuni størri gjøld. 

KSF hevur ikki aðrar viðmerkingar til lógaruppskotið.


Vinarliga vegna Kommunusamskipan Føroya.

